
„Eh, eh, kanapa nona lantasnja boleh djadi begitoe mara sama saia? Saia si namanja orang disoeroe, diprenta apa djoega tentoe menoeroet. Kaloe nona maoe taoe terang doedoeknja perkara, saia nanti tjeritain, tapi mari toh kita doedoek di dalem. Kaloe nona soeda denger terang, habisnja kaga maoe tinggal di sini, masi ada tempo boeat nona pergi, saia tentoe kaga bisa tjegat.“

Sambil kata begitoe Emot dandan tangannja Soan-nio, dan maoe adjak masoek ka dalem kamar, tapi gadis itoe lantas merontak, seraja berkata dengen aseran :

„Loe maoe apa adjak goea ka mari? Loe kira goea orang bagimana maoe diboeat poenja soeka begitoe ?“

„Eh denger doeloe saia poenja bitjara, djangan lantas mara tida kadjoentroengannja. Kan nona maoe taoe apa sebabnja nona dibawa ka mari? Nah, saia nanti tjeritain.“

Saparoh lantaran kapoetoesan daja, saparoh lantaran kapingin denger bagimana orang soeda atoer boeat dirinja, Soan-nio achirnja djadi menoeroet djoega masoek ka dalem itoe kamar soepak, dimana tida ada lebi dari satoe pembaringan, satoe lemari, satoe medja ketjil dan doewa krosi.

„Apa jang loe maoe tjeritain lantas tjeritain, goea kaga kasoekahan tinggal lama-lama di sini,“ kata gadis itoe kamoedian.

